
ЗАХИДАЛ 22

	 

	АМЬДРАХЫН ТӨЛӨӨ ХҮНИЙ ТЭМЦЭЛ

	 

	1932 оны гуравдугаар сарын 28

	 

	Дэлхий дахины түүхийн тухай яриандаа дахин орж, өнгөрсөн үеийн байдлыг бага зэрэг сөхөн харъя. Энэ бол тайлахад хэцүү, бүхэлд нь тоймлон харахад ч хэцүү тийм нарийн төвөгтэй, ээдрээтэй зангилаа юм. Түүхийн аль нэг хэсгийг эндүү ташаа ойлгон түүнийг уг байснаас нь давруулан үзэх явдал бидэнд ямагт гардаг. Аль ч орны тухай ярилаа гэсэн бусад орны түүхийг бодвол өөрийн орны түүх илүү баялаг, судлахад илүү сайхан гэж бид бараг цөмөөрөө боддог байна. Тийм явдал гаргахгүй байхыг би чамд нэг удаа захиж байсан, одоо ч дахин анхааруулъя. Эс тэгвэл амархан занганд орно! Тийм учраас би захидлынхаа эхэнд тийм төөрөгдөлд орохгүй байхыг, бас өөрөө би зарим үед тийм алдаа гаргаж байснаа зориуд сануулах гэсэн юм. Хэрэв би өөрөө боловсрол муутай, тэгээд бас түүхийг надад гуйвуулан заасан байвал юу болох вэ. Шоронд байхдаа би түүхийг цааш нь судалж уг байдлаа засаж авахыг хичээсэн бөгөөд энэ нь надад бас сайн болсон ч байж болох юм. Гэвч би бүр бага, залуу байхдаа ой тойндоо хуримтлуулсан түүхийн нэрт хүмүүсийн төрх төлөв, үйл явдлын тухай төсөөллөө одоо сэтгэлээсээ авч хаяж чадахгүй байна. Тэр төсөөлөл тэртэй тэргүй мэдлэгээр дульхан надад түүхийн тухай буруу ойлголт өгсөөр байгаа юм. Тийм учраас би алдаа гаргаж, ач холбогдолгүй олон баримт тоочих мөртөө чухал олон зүйлийг умартахад хүрдэг. Тэгэхдээ энэ захидлууд маань түүхийн тухай номыг орлоно гэсэн үг биш шүү. Энэ захидлууд бол сайндаа л хэрэв биднийг олон мянган бээр газар зааглан салгаж, бусад олон шалтгаан саад болоогүй сэн бол хамт суугаад ярилцаж болох хүүрнэл төдий зүйл гэж үзвэл зохино. 

	Түүхийн номын хуудсыг дүүрэн дүүрэн бичсэн байдаг олон тооны нэрт хүмүүсийн тухай би чамд бичихгүй байж чадахгүй. Тэдний тухай бичихэд сонин байдаг бөгөөд тэдний амьдран байсан цаг үеийг ойлгоход бидэнд туслах явдал ч байдаг. Гэвч түүх бол баатарлаг хүмүүс, хаад, ноёд, ер нь тиймэрхүү. хүмүүсийн үйл ажиллагааны жирийн нэг он дарааллын бичиг биш билээ. Хэрэв тийм байдаг сан бол одоо түүх бичих гэх шаардлага нэгэнт байхгүй байх сан. Учир нь эзэд хаад гэдэг дэлхийн тавцангаас бараг арилаад байна шүү дээ. Эрэгтэй эмэгтэй жинхэнэ их хүмүүст бусдын нүдэнд гайхуулж харагдахын тулд хаан ширээ, титэм буюу хэргэм зэрэг, гоёл чимэглэлийн хэрэггүй юм. Цаанаа хаад, ноёдын хоосон хэргэм зэргээс өөр юу ч байхгүй, зөвхөн тийм хаад, дээдэс л хоосон биеэ нуухын тулд гоё хувцас, ёслолын өмсгөл хэрэглэх шаардлагатай болдог байна. Харин бидний олон хүн тийм гадаад өнгөнд хууртан хаан гэдэг нэр л зүүсэн бол эзэгнэн захирах ёстой гэж үзэж энддэг нь харамсалтай. 

	Жинхэнэ түүх бол үе үе гарч ирж байдаг ганц нэг хүнийг биш, харин улс үндэстнийг бүрдүүлж, ажиллаж, хөдөлмөрөөрөө эн тэргүүний хэрэгцээт эд агуурс, баялгийг бүтээж байдаг хүмүүс, арвин баялаг авьяас бэлгээрээ бие биедээ нөлөөлж, харилцан холбоотой ажиллаж байдаг тийм хүмүүсийг өгүүлэх ёстой. Хүн төрөлхтний тийм түүх л үнэхээр сонирхолтой түүх байх сан билээ. Энэ бол байгаль ба түүний гамшгийн эсрэг, ой ширэнгэ, зэрлэг ан араатны эсрэг, эцэст нь хамгийн хүнд бэрх тэмцэл болох өөрсдийн хувийн ашиг завшааны төлөө хүнийг дарлан мөлжиж боолчлохыг эрмэлзэгчдийн эсрэг хүний хийх тэмцлийн түүх байх ёстой. Энэ бол хүний амьдрахын төлөөний тэмцлийн түүх мөн. Хүнд амьдрахын тулд хоол хүнс, орон байр, хүйтэн газарт бол хувцас хунар зэрэг зарим эд агуурс зайлшгүй хэрэгтэй байдаг учир эн тэргүүний хэрэгцээт тэр эд агуурсыг эзэгнэсэн нэг хэсэг нь бусдыгаа захирах болжээ. Амьдралын хэрэгцээт зарим хамгийн чухал хэрэгслийг эзэгнэж түүнийг хяналтдаа авснаар далимдуулан ноёд эзэд засгийн эрхэнд гарч тэр хяналт нь хүмүүсийг өлсөх аюулд тулган өөртөө захирч байх бололцоог олгожээ. Өчүүхэн цөөн хүмүүс огт ажил хийдэггүй мөртөө олон түмнийг дарлан мөлжиж байхад ажил хийдэг хэмжээлшгүй олон хүн өчүүхэн бага цалин авч байдаг тийм хачин үзэгдэл байдгийг бид мэднэ. 

	Ганц нэгээрээ ан хийдэг байсан зэрлэг хүн аажмаар гэр бүл үүсгэн гэр бүлийн бух гишүүд бие биедээ туслан нэг аж ахуйд ажилладаг болжээ. Хэд хэдэн гэрийн аж ахуй хоорондоо хоршин тосгон буй болж хожим нь янз бүрийн тосгоны ажилтан, худалдаачид, гар урчууд нэгдэн мэргэшлийн цехүүд бий болгожээ. Нийгмийн үр хөврөл яаж аажмаар томрон байсныг чи харж байгаа биз. Эхний үед зэрлэг хүмүүс ганц нэгээрээ явдаг байв. Ямар ч нийгэм байсангүй. Дараа нь илүү том нэгж болох гэр бүл үүсэж, дараа нь тосгон, улмаар хэд хэдэн тосгон үүсжээ. Нийгмийн тэр нэгж яагаад өсөж томрох болов оо? Нийтийн дайсны эсрэг хоршин хамгаалах ба довтлох нь ганц нэгээрээ хамгаалах, довтлохоос илүү ашигтай байсан учир амьдрах аргын төлөө тэмцэл өсөж томрох, хоршиход хүргэжээ. Хөдөлмөрөө хоршоолсон явдал улам ч их ашигтай болжээ. Хамтран ажилласнаар ганц нэгээрээ ажилласнаас хамаагүй илүү их хоол хүнс, эн тэргүүний хэрэгцээт зүйлийг бүтээх боломжтой болсон байна. Хөдөлмөрийг хоршоолсон явдал өөртөө зориулж ганц нэгээрээ ан хийдэг байсан зэрлэг хүнээс том том сүрэг болтол эдийн засгийн үүргийг өсгөхөд хүргэв. Хүнийг амьдрахын төлөөний тэмцэлд ямагт түлхэн байсан чухамхүү тэр эдийн засгийн нэгжүүдийн өсөлт л нийгмийг хөгжүүлж, нийгмийн нэгжүүдийг өсгөхөд хүргэсэн нь магад. Заримдаа урьдынхаа байдалд эргэн ороход хүрдэг байсан бараг эцэс төгсгөлгүй мөргөлдөөн ядуу зүдүү нөхцөлд түүхийн бүхэл бүтэн үеийн турш энэ өсөлт явагдаж ирснийг бид харж байна. Харин тэгэхдээ энэ өсөлтөөс болж дэлхий дахин их дэвшил хийж, урьдынхаасаа илүү их жаргалтай сайхан болсон мэтээр ойлгож үл болно. Тэр нь урьдынхаасаа сайн болсон байж ч болох юм гэвч бүрэн боловсорч гүйцэх яагаа ч үгүй бөгөөд дэлхий дээр золгүй явдал газар сайгүй байна. 

	Тэрхүү эдийн засаг, нийгмийн нэгжүүд өсөхийн хэрээр амьдрал улам бүр амаргүй, нарийн болж иржээ. Худалдаа арилжаа өсөн тэлэв. Зүгээр өгч авдгийн оронд арилжаа наймаа үүсэж дараа нь мөнгө бий болсноор бүх төрлийн солилцоонд асар их өөрчлөлт оруулахад хүрчээ. Алт, мөнгөн зоосоор төлдөг болсон нь солилцоог ихэд хялбар болгосон учир худалдаа түргэн хөгжиж эхэлжээ. Цаашлаад зоос ч хэрэглэх албагүй болж хүмүүс мөнгөн тэмдэгт бий болгосон байна. Хэсэгхэн цаасан тэмдэгт л байвал ямар ч төлбөрт хэрэглэж болох болжээ. Тийнхүү цаасан мөнгө, чекийг гүйлгээнд хэрэглэх болсон бус уу. Энэ бол зээлийн наймаа гэсэн үг. Зээлээр өгч авалцах болсон нь юуны өмнө худалдаа арилжаанд асар их ашигтай болжээ. Одоо хүмүүс худалдаа хийхийн тулд шуудай алт мөнгө авч явах биш, харин чек, цаасан мөнгө хэрэглэж байдгийг чи мэднэ. 

	Ингэж түүхийн дэвшлээр, түүх улам бүр урьдын харанхуй байдлаас гарахын хэрээр хүмүүс улам бүр ихийг бүтээн үйлдвэрлэх болж таваар солилцох замаар янз бүрийн чиглэлээр мэргэших болсон нь худалдааг өргөжүүлэхэд тус дөхөм үзүүлж байсныг бид харав. Түүнчлэн ялангуяа сүүлчийн зуун жилд буюу уурын хөдөлгүүр бий болсны дараах үеэс харилцааны шинэ шинэ улам боловсронгуй хэрэгсэл хөгжиж ирснийг бид мэднэ. Үйлдвэрлэл хөгжсөнөөр дэлхийн баялаг өсөж хүмүүс, ядаж л нэлээд хүмүүс улам их хөрөнгө баялагтай болжээ. Ингэж соёл иргэншил гэгч хөгжин цэцэглэжээ. 

	Энэ бүхэн үнэхээр л тийм байв. Тэгээд ч хүмүүс манай өнөөгийн соён гэгээрсэн, хөгжилтэй эрин үеэр, манай орчин үеийн агуу их соёл иргэншлийн гайхамшгаар манай агуу их соёл, шинжлэх ухаанаар бахархан байдаг билээ, тэглээ ч гэсэн ядуу нь хуучин байдлаараа ядуу зүдүү, зол жаргалгүй хэвээр үлдэж, том үндэстнүүд хоорондоо тулалдан олон сая хүнийг алж хядах, манай мэтийн том орнууд харь орны эрх мэдэлд байсаар байнам. Бид төрөлх гэр орондоо эрх чөлөөгүй байгаа болохоор соёл иргэншил бидэнд ямар сайн юм өгсөн байх билээ? Харин бид одоо л өндийн босож, тэмцэх ажилдаа ороод байна. 

	Бидний хэн нь ч гэсэн одоогийн болж буй агуу их үйл явдалд оролцож Энэтхэгээр барахгүй, дэлхий дахинд болж буй их өөрчлөлтийн явцыг нүдээр үзэж болох энэ их донсолгоонт үед амьдран байгаа нь мөн ч их аз завшаан билээ! Чи бол азтай охин. Чи шинэ эрин үеийг нээсэн Орос орны агуу их хувьсгал болсон яг тэр жил сард төрсөн, одоо чи өөрийнхөө оронд болж буй хувьсгалыг нүдээр үзэж байгаа ба удахгүй түүнд оролцож ч болох юм. Дэлхий даяар өөрчлөлт, донсолгоон болж байна. Алс Дорнодод Япон улс Хятадыг багалзуурдахаар зэхэж байна: Өрнөдөд болон ер нь дэлхий даяар хуучин систем ганхаж мөхөлдөө тулж очоод байна. Улс орнууд зэвсэг хураана гэж ярилцах боловч бие биеэ сэжигтэйгээр хялайн шүдээ хүртэл зэвсэглэсэн хэвээр байна. Энэ бол дэлхийг удтал ноёрхсон капитализмын сүг сүүдэр мөн. Үйлийнхээ үрээр зайлшгүй мөхөх ёстой капитализм үгүй болсон цагт түүнтэй хамт олон муу юм арилах болно. 

	 


“Жавахарлал Неру : Ертөнцийн түүхийг сөхөн үзвэл I” номын ГАРЧИГ 

	 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

